
চারু শুভ্র ভাতি প্রভা মনোহর
প্রকাশে যেন চন্দ্রিকা;

হৈম ধ্বজদণ্ডে শত শত ধ্বজা
শ্বেত রক্ত নীল গীত

অট্টালিকা-চূড়ে উড়িছে সতত
গগন করি শোভিত।

ছুটিতে ছুটিতে প্রাসাদ নিকটে
সবে উপনীত হয়,

না চিন্তি ক্ষণেক করে আরোহণ
চিত্তে ত্যজি মৃত্যুভয়।

প্রাসাদ-শরীরে প্রাণীর শৃঙ্খল
আরোপিত কাঁধে কাঁধে,

লম্ফে লম্ফে এরা সে প্রাণি-শৃঙ্খলে
শিখরে উঠে অবাধে;

উঠে যত দূর ক্রমে গৃহচূড়া
উঠে তত শূন্য ভেদি;

অসম সাহসে প্রাণী সে সকল
উঠে অভ্র-অঙ্গ ছেদি;

উঠে যেন ক্রমে দূর অন্তরীক্ষে
আকাশে মিলিত হয়;

ঘেরি যেন দেহ সৌদামিনী সহ
জলদ সুস্থির রয়।

কোন বা প্রাসাদ মাঝে মাঝে কভু
অতি গুরুতর ভারে

পড়ে ভূমিতলে বিচ্ছিন্ন হইয়া
চূর্ণ কাচ চারি ধারে;

প্রাণীর সোপান, আরোহী সে জন,
কাচ-বিনির্ম্মিত গেহ

নিমিষে অদৃশ্য নাহি থাকে কিছু,
নাহি থাকে প্রাণী কেহ।

